МОНГОЛ УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ 
 12 ДУГААР САРЫН 09-НИЙ ӨДРИЙН ХУРАЛДААНЫ 
ТЭМДЭГЛЭЛИЙН ТОВЬЁГ

	№
	Баримтын агуулга
	Хуудасны дугаар

	1.
	Хуралдааны товч тэмдэглэл:
	2-6

	2.
	Хуралдааны дэлгэрэнгүй тэмдэглэл:
          1.Үндсэн хуулийн цэцийн 2016 оны 12 дугаар дүгнэлт 

2.Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/

3.Боловсролын тухай хуульд нэмэлт, өөрчлөлт оруулах тухай болон Дээд боловсролын тухай хуулийн зарим зүйлийг хүчингүй болсонд тооцох тухай хуулийн төсөл /эцсийн хэлэлцүүлэг/

4.”Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай Улсын Их Хурлын 2012 оны 50 дугаар тогтоолд өөрчлөлт оруулах тухай” Улсын Их Хурлын тогтоолын төсөл /эцсийн хэлэлцүүлэг/
	9-14
14-17
17-20
20-21


Монгол Улсын Их Хурлын 2016 оны намрын ээлжит чуулганы 

12 дугаар сарын 09-ний өдөр /Баасан гараг/-ийн 

нэгдсэн хуралдааны гар тэмдэглэл

Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 76 гишүүнээс 40 гишүүн ирж, 52.6 хувийн ирцтэйгээр хуралдаан 12 цаг 54 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.


Чөлөөтэй: Л.Болд, Ц.Гарамжав, Ц.Даваасүрэн, Б.Дэлгэрсайхан, Г.Занданшатар, Ц.Мөнх-Оргил, Ж.Мөнхбат, Д.Мурат, Х.Нямбаатар, Н.Оюундарь, М.Оюунчимэг, Д.Сумъяабазар, Г.Тэмүүлэн, Ч.Улаан, Б.Ундармаа, Н.Учрал, Д.Хаянхярваа, Ц.Цогзолмаа, Н.Цэрэнбат, Л.Энх-Амгалан, Н.Энхболд, Ө.Энхтүвшин;

Эмнэлгийн чөлөөтэй: С.Батболд, Х.Болорчулуун, Д.Сарангэрэл, Л.Элдэв-Очир; 


Тасалсан: Ж.Батзандан, Д.Гантулга, С.Жавхлан, Б.Наранхүү, Я.Санжмятав, А.Сүхбат, Д.Цогтбаатар, Б.Энх-Амгалан; 

Хоцорсон: О.Содбилэг-30 минут, Ж.Энхбаяр-40 минут.

Улсын Их Хурлын дарга М.Энхболд Олон улсын Авлигын эсрэг өдөр болон Олон улсын Хүний эрхийн өдөр тохиож байгаатай холбогдуулан үг хэлэв.


Хэлэлцэх асуудалтай холбогдуулан Улсын Их Хурлын гишүүн О.Баасанхүү үг хэлэв.


Нэг. Үндсэн хуулийн цэцийн 2016 оны 09 дүгнэлт


Хэлэлцэж буй асуудалтай холбогдуулан Үндсэн хуулийн цэцийн гишүүн Д.Солонго оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул, Б.Баярмаа нар байлцав.

Үндсэн хуулийн цэцийн дүгнэлтийг Үндсэн хуулийн цэцийн гишүүн Д.Солонго, Цэцийн дүгнэлтийн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн О.Батнасан нар танилцуулав.


Цэцийн дүгнэлт болон Байнгын хорооны санал, дүгнэлттэй холбогдуулан Улсын Их Хурлын гишүүн О.Баасанхүү үг хэлэв.


М.Энхболд: -1.Байнгын хорооны саналаар Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсгийн “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилээр нэг удаа томилно.” гэсэн заалтын “...нэг удаа...” гэсэн хэсэг нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн “...Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэсэн заалтыг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:               34

Татгалзсан:                   7


Бүгд:                            41

82.9 хувийн саналаар Байнгын хорооны санал дэмжигдлээ.

2.Үндсэн хуулийн цэцийн 2016 оны 12 дугаар дүгнэлтийн тухай Улсын Их Хурлын тогтоолын төслийг баталъя гэсэн санал хураалт явуулъя.

Зөвшөөрсөн:               33

Татгалзсан:                   8


Бүгд:                            41

80.5 хувийн саналаар тогтоол батлагдлаа.

Улсын Их Хурлын дарга М.Энхболд Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэг Монгол Улсын Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Улсых Их Хурлын тогтоолын  эцсийн найруулгыг танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /13:18/

Уг асуудлыг 13 цаг 18  минутад дуусав.

Хоёр. Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.11.15-ны өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Гаалийн ерөнхий газрын дэд дарга Б.Батхишиг, Гадаад харилцааны яамны Гадаад худалдаа, эдийн засгийн хамтын ажиллагааны газрын захирал В.Энхболд, мөн газрын дэд захирал Д.Булган, ахлах мэргэжилтэн Д.Эрдэнэ-Очир, Гаалийн ерөнхий газрын Татварын орлогын газрын гаалийн улсын ахлах байцаагч Л.Ганхуяг, Я.Эрдэнэчимэг нар оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Д.Отгонбаатар, зөвлөх Б.Гандулам нар байлцав.

Төслийг эцсийн хэлэлцүүлэгт бэлтгэсэн тухай Төсвийн байнгын хорооноос гаргасан танилцуулгыг Улсын Их Хурлын гишүүн Б.Баттөмөр танилцуулав.


Байнгын хорооны танилцуулгатай холбогдуулан Улсын Их Хурлын гишүүн О.Баасанхүүгийн тавьсан асуултад Төсвийн байнгын хорооны дарга Ч.Хүрэлбаатар хариулж, тайлбар хийв.

Төсвийн байнгын хорооны дэмжсэн санал:

М.Энхболд: -1.Төслийн 3 дугаар зүйлийн “тариф эдлэх зорилгоор” гэснийг “тарифт хамрагдахын тулд” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн:               31

Татгалзсан:                  9


Бүгд:                            40

77.5 хувийн саналаар дэмжигдлээ.

2.Байнгын хорооны саналаар Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.


Зөвшөөрсөн:               35

Татгалзсан:                   6


Бүгд:                            41

85.4 хувийн саналаар хууль батлагдлаа.

Уг асуудлыг 13 цаг 28  минутад дуусав.

Гурав. Боловсролын тухай хуульд нэмэлт, өөрчлөлт оруулах тухай болон Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслүүд /Засгийн газар 2016.11.24-ний өдөр өргөн мэдүүлсэн, эцсийн хэлэлцүүлэг/

Хэлэлцэж буй асуудалтай холбогдуулан Боловсрол, соёл, шинжлэх ухаан, спортын сайд Ж.Батсуурь, Боловсрол, соёл, шинжлэх ухаан, спортын яамны Боловсролын бодлогын газрын дарга Д.Эрдэнэчимэг, мөн яамны Хяналт шинжилгээ, үнэлгээ, дотоод аудитын газрын дарга З.Энхболд, Хуулийн хэлтсийн дарга П.Чулуунбаатар, Дээд боловсролын хэлтсийн дарга Т.Амаржаргал нар оролцов.


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Р.Болормаа, референт Б.Мажигсүрэн нар байлцав.

Төслийг эцсийн хэлэлцүүлэгт бэлтгэсэн тухай Нийгмийн бодлого, боловсрол, соёл, шинжлэх ухааны байнгын хорооноос гаргасан танилцуулгыг Улсын Их Хурлын гишүүн Б.Саранчимэг танилцуулав.


Байнгын хорооны танилцуулгатай холбогдуулан Улсын Их Хурлын гишүүн О.Баасанхүүгийн тавьсан асуултад Улсын Их Хурлын гишүүн С.Чинзориг хариулж, тайлбар хийв.


М.Энхболд: -1.Байнгын хорооны саналаар Боловсролын тухай хуульд нэмэлт, өөрчлөлт оруулах хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн:               35

Татгалзсан:                   6


Бүгд:                            41

85.4 хувийн саналаар хууль батлагдлаа.


2.Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн:               35


Татгалзсан:                   6


Бүгд:                            41
 
85.4 хувийн саналаар хууль батлагдлаа.

Уг асуудлыг 13 цаг 36 минутад хэлэлцэж дуусав.


Дөрөв. “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 10 дугаар сарын 24-ний өдрийн 50 дугаар тогтоолд өөрчлөлт оруулах тухай Улсын Их Хурлын тогтоолын төсөл /Засгийн газар 2016.11.11-ний өдөр өргөн мэдүүлсэн, эцсийн хэлэлцүүлэг/

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа нар байлцав.

Төслийг эцсийн хэлэлцүүлэгт бэлтгэсэн тухай Нийгмийн бодлого, боловсрол, соёл, шинжлэх ухааны байнгын хорооноос гаргасан танилцуулгыг Улсын Их Хурлын гишүүн М.Билэгт танилцуулав.


Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно.


М.Энхболд: -Байнгын хорооны саналаар “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 50 дугаар тогтоолд өөрчлөлт оруулах тухай Улсын Их Хурлын тогтоолын төслийг бүхэлд нь баталъя гэсэн санал хураалт явуулъя. 


Зөвшөөрсөн:               32

Татгалзсан:                   8


Бүгд:                            40

80.0 хувийн саналаар тогтоол батлагдлаа.

Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга Н.Цогтсайхан, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.


Хуралдаан 46 минут үргэлжилж, ирвэл зохих 76 гишүүнээс 40 гишүүн ирж, 52.6 хувийн ирцтэйгээр 13 цаг 40 минутад өндөрлөв. 

Тэмдэглэлтэй танилцсан: 


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА



Ц.ЦОЛМОН

Тэмдэглэл хөтөлсөн: 


ПРОТОКОЛЫН АЛБАНЫ

ШИНЖЭЭЧ 






М.НОМИНДУЛАМ
МОНГОЛ УЛСЫН ИХ ХУРЛЫН НАМРЫН ЭЭЛЖИТ ЧУУЛГАНЫ 2016 ОНЫ 

12 ДУГААР САРЫН 09-НИЙ ӨДӨР /БААСАН ГАРАГ/-ИЙН НЭГДСЭН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
 

М.Энхболд: -Улсын Их Хурлын гишүүдийн энэ өдрийн амгаланг айлтгая. Гишүүдийн ирц 52.6 хүрсэн байна. Байнгын хороодын хурал сая хуралдаж дууслаа. Улсын Их Хурлын 2016 оны намрын ээлжит чуулганы 12 дугаар сарын 09-ний өдрийн нэгдсэн хуралдааны ажиллагааг эхлүүлье. 


Улсын Их Хурлын эрхэм гишүүд ээ, 


Өнөөдөр Авлигын эсрэг олон улсын өдөр. Маргааш Хүний эрхийн олон улсын өдөр тохиож байна. Авлигатай тэмцэх үйл хэрэгт иргэд олон нийтийн оролцоо, дэмжлэг хяналтыг бий болгоход 12 дугаар сарын 09-ний өдрийн гол агуулга оршдог бол хүний эрх, эрх чөлөөг хүндэтгэх, хамгаалах, хөхиүлэн дэмжихэд бүх нийтийн оролцоог хангах нь 10-ны өдрийн үндсэн зорилго байдаг билээ. Тиймээс та бүхний анхаарлыг эдгээр асуудалд хандуулахыг хүсэж цөөн хэдэн үг хэлье гэж бодож байна. Тransference international олон улсын байгууллагаас жил бүр гаргадаг авлигын индексийн дүнгээр манай улс сүүлийн жилүүдэд эзлэх байр сууриа байнга урагшлуулсаар байгаа бөгөөд 2015 оны байдлаар дэлхийн 168 орноос 72-т жагссан. Өмнөх жилээс 8 байраар урагшилсан байгаа юм. Энэ бол мэдээж сайн  хэрэг. Гэхдээ Монгол Улсад авлига үнэхээр хумигдаж эрүүл шударга нийгэм цогцлоох замдаа шуударсан уу гэвэл тийм гэж хэлэх нь эртэдсэн асуудал юм. Бие даасан хараат бус судалгааны байгууллага шинжээчдийн дүгнэлтээр авлига манай орны үндэсний аюулгүй байдал, тусгаар тогтнолд нөлөөлөхүйц хэмжээнд хүрсэн гэж үзсэнээс гадна 2015 оны байдлаар улс төрийн авлигын төвшин нэмэгдэж, авлигын байдлыг хүн амын тоонд харьцуулсан судалгаагаар дээгүүр байранд жагссан хэвээр байгаа юм. 


Улс орны эдийн засгийн байдал хүндэрсэн, мөнгө санхүүгийн хомсдол нүүрлэсэн энэ цаг үед авлигыг үл тэвчих үзэл бодол, үйл ажиллагааг хаа сайгүй газар бүр өрнүүлэх нь нэн чухал болж байна. Саяхан Улсын Их Хурлаас Авлигатай тэмцэх хөтөлбөрийг баталсан. Энэ бол  хууль эрх зүйн хүрээнд бид бас нэгэн шинэ алхам хийсэн гэсэн үг юм. Энэ парламент авлигын талаар үүнээс илүү ихийг хийгээсэй гэж би хүсэж байгаа. Юуны өмнө Сонгуулийн тухай хууль, Улс төрийн намуудын хууль эдгээр хуульд өөрчлөлт оруулах, сонгуулийн авлигыг зогсоох, намуудын санхүүжилтийг ил тод болгох, төрийн өндөр албан тушаалтны халдашгүй байдлын талаархи хуулийн зохицуулалтыг өөрчлөх талаар олон жил үргэлжилсэн яриаг бодит ажил хэрэг болгох ёстой юм. Авлигын эсрэг парламентчдын дэлхийн байгууллага болох ГОПАК байгууллагын эгнээнд Монголын парламент нэгдэж, хууль эрх зүйн аргаар авлигаас сэргийлэх ялангуяа өндөр түвшний авлигатай тэмцэх нь төрийн эрх барих дээд байгууллагад түмнээ төлөөлж суугаа та бидний үүрэг яах аргагүй мөн юм. Төрийн байгууллагуудын үйл ажиллагаа, ил тод нээлттэй, албан тушаалтнууд авлига ашиг сонирхлын зөрчлөөс эгнэгт ангид байх ёстой. Төсвийн зарцуулалтын хяналтыг сайжруулах, шүүх засаглал болон төрийн байгууллагыг улс төрөөс хараат бус байлгах, зөвшөөрөл лицензийн тоог бууруулах, бүх төрлийн худалдан авалтын шалгаруулалтад тавих хөндлөнгийн хяналтыг хүчтэй болгох, авлигачдын хүсэл сонирхлыг хууль тогтоох үйл ажиллагаанд шургуулахгүй байх зэрэг чиглэлээр хууль тогтоомжийг боловсронгуй болгоход анхаарлаа хандуулахыг та бүхэндээ хандан уриулж байна. 


Нэгдсэн Үндэстний Байгууллагаас хүний эрх, эрх чөлөөг дээдлэн сахих нь бүх нийтийн аюулгүй байдал, энх тайвны үйлсийн үндэс болохыг тунхагласан байдаг. 


Аливаа нэгэн ялгаварлал, хүчирхийлэлд өртөж нэр төр, алдар хүнд, хүний мөн чанараа гутаалган хохирсон хүмүүсийн эрхийг хамгаалах тэмцэх нь хууль тогтоогчдын төдийгүй хүн бүхний эрхэм үүрэг мөн юм. Боловсрол эзэмшин, эрүүл мэндийн үйлчилгээг хүртэх, ажиллаж хөдөлмөрлөж эдийн засгийн боломжоо эдлэх, түүх соёлын уламжлалаа хадгалах зэрэг хүний амьдралын эн тэргүүний шаардлага бүхэн эрх, эрх чөлөөний ойлголтын хамтын агуулга байдаг. Тиймээс ардчилсан нийгэм дэх хүний заяагдмал эрхийг баталгаатай хангах, эрхийг нь зөрчиж байгаа аливаа үйлдэлтэй өдөр бүр тэмцэх, энэ чиглэлийн хууль тогтоомжийг боловсронгуй болгож хэрэгжилтийг хангах талаар байнга хүчин чармайлт тавьж ажиллахыг та бүхнээсээ уриалж хүсэж байна. 


Анхаарал тавьсанд баярлалаа. 

Ингээд би хэлэлцэх асуудлыг та бүхэнд танилцуулъя. 

1.Үндсэн хуулийн цэцийн 2016 оны 12 дугаар дүгнэлт 

2.Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төсөл

3.Боловсролын тухай хуульд нэмэлт, өөрчлөлт оруулах тухай болон Дээд боловсролын тухай хуулийн зарим зүйлийг хүчингүй болсонд тооцох тухай хуулийн төсөл

4.”Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай Улсын Их Хурлын 2012 оны 50 дугаар тогтоолд өөрчлөлт оруулах тухай” Улсын Их Хурлын тогтоолын төсөл зэрэг асуудлуудыг өнөөдөр хэлэлцэхээр танилцуулж байна. Үдээс хойш Улсын Их Хурлын гишүүн Тэрбишдагва, Улаан нарын асуултад Засгийн газар хариулт өгөх ёстой байсан. Гэхдээ энэ асуудлаар татвар, татварын хүү торгуулийн асуудалтай холбогдуулж ажлын хэсэг гаргаж шалгалт явагдаж байгаа юм байна. Энэ шалгалтын дүн гартал асуултын хариуг түр хойшлуулъя гэж ярьсан байгаа. Хэлэлцэх асуудал дээр саналтай гишүүн байна уу? Баасанхүү гишүүний микрофоныг өгье. 

О.Баасанхүү: -Энэ Улсын Их Хуралд 20 хүн сууж байна л даа. 40 гээд ирц авсан ч гэсэн. 10 цагаас хойш чуулганыг хүлээлээ. Өчигдөр 39 байсан хүмүүсийн өмнөөс кноп дарсан. Одоо хэлэлцэх асуудлыг цаашаа үргэлжлүүлэхээр нэг хүн хоёр хүний өмнөөс кноп дарна. Ядаж байхад картуудаа хол хийчихсэн байна л даа. Нэг нэг хүний хажууд аваачиж тавьдаг юм уу, яадаг юм бэ, сахил хүртээд шал дордов гэдэг шиг юм болоод байгаа юм уу хаашаа юм бэ. Ардын нам чинь 65-уулаа орж ирсэн. Өнөөдөр надтай надгүй ирцээ бүрдүүлээд явж байвал ийм асуудал болохгүй шүү дээ. Одоо хэлэлцэх асуудал цаашаа үргэлжлүүлье гэхээр нөгөө дэгийн хууль зөрчигдөхгүй юу гэж би гайхаад байгаа юм л даа. Яагаад вэ гэхээр үдээс хойших хуралдаанаар 5 өдөр Улсын Их Хурлын гишүүний сонсгол сонсдог. Миний мэдэж байгаагаар Оюу толгойтой холбоотой асуудлаар мэдээлэл сонсоно гэж ойлгож байгаа. Гудамжид маш олон хүн надаас Оюу толгойг өнөөдөр ярих юм байна шүү. Та хариуцлагатайгаар зарим нэг зүйлийг асуугаарай бариарай  гэсэн. Үдээс хойших хуралдаан чинь одоо болж байгаа болохоор алийг нь хэлэлцэх юм бэ, бүр ойлгомжгүй болчихлоо. Эсвэл тэрийгээ хойшлуулж байгаагаа албан ёсоор хэлээд шинээр орох юм уу? Ардчилсан намынхныг хуралд нь суулгаад өгөөч. 9 хүн байдаг бас байдаггүй. 

Үнэнийг хэлэхэд, Ардчилсан намын 9 ерөөсөө суухаа болилоо, Ардын намын 65 байхаа больчихлоо. Байнгын хороо  хуралдсан л гэж байгаа Байнгын хороон дээр миний мэдэж байгаагаар 19 гэдэг чинь гучин хэдэн хүн орж ирэх ёстой. Хэд дэх өдөр нь Байнгын хороо хуралддаг юм бэ, ойлгомжгүй. Би өөрөө Монгол ардын хувьсгалт намаас ганцаараа орсон болохоор зовлонтой байна л даа. Байхгүй болохоор нам хурлаа хаячихсан юм шиг харагдах гээд байдаг. Байя гэхээр та нарынхаа хурдыг гүйцэхгүй хошин шог гэхэд хаашаа юм бэ, төрийн эмгэнэл болоод байна л даа. Тэгэхээр хуралдаа ирдэггүй гишүүдэд цалин мөнгөөр нь хариуцлага тооцох хуулийн төсөл санаачилж болдоггүй юм уу? Өөрөө өөрсдөө л бид хариуцлагатай баймаар байна. Өнөөдөр уг нь нэлээн хариуцлагатай өдөр гэж би ойлгож байгаа. Авлигатай тэмцэх өдөр, дээрээс нь маргааш хүний эрхийн өдөр болно. Тэгээд сонгогчдынхоо эрхийг хүндлэхгүйгээр яаж хүний эрхийг хүндлэх юм бэ? Бид бүгдээрээ ардаа сонгогчтой. Намын томилгоогоор ороогүй. Нам хоёр, иргэд нэгдүгээрт. Иргэдээ хүндлэхгүйгээр ийм Их Хурал яваад байгаа эсвэл манай Ардын намынхан дотроо хоёр гурав хуваагдчихсан юм уу, Төрийн банкнаас болоод муудчихсан юм уу? Нөгөө Эрдэнэтийн 49 хувийг хэзээ хэлэлцэх юм бэ? Хууль зүйн байнгын хорооны даргаас асуумаар байна. Өөрөө ахалсан тэгээд сураг чимээгүй болсон. Бид ажлын хэсгийн дүгнэлтийг төрдөө итгэж байна шүү дээ, төрийн албан хаагчдадаа итгэж байна шүү дээ. Их Хурлын гишүүддээ итгэж байна шүү дээ. Ажлын хэсгийн дүгнэлт гартал дуугүй байя, юу болохыг нь харъя, Ардын нам чинь ард түмэндээ Эрдэнэтийн 49 хувиар аягүй сайхан зүйл барина хэлнэ гэж хэлээд савлуулаад өгсөн шүү дээ. 65-уулаа гарлаа, хүч дутуугүй байх одоо хариуцлага л хэрэгтэй байна. Тийм учраас би хэлэлцэх асуудалтай холбоотой үдээс хойших асуудал хэлэлцэх юм уу, үдээс өмнөх асуудлаа хэлэлцэх юм уу. Одоо 1 цаг өнгөрчихсөн цайны цаг болоод байна. Би та нарынхаа төлөө цайндаа орохгүй байх юм уу, бүр ойлгомжгүй юм үүсээд байна л даа. Тийм учраас үүнийг  хэлж өгөөч гэж хэлмээр байна. Баярлалаа. 

М.Энхболд: -Баасанхүү гишүүн цагаа хар. Үдээс хойших сайдын асуулгад хариулдаг цаг болоогүй байна. Үдээс өмнө Төсвийн байнгын хороо, Нийгмийн бодлого, боловсрол, соёл, шинжлэх ухааны байнгын хороо, Эдийн засгийн байнгын хороод хуралдаад сая хуралдаан дуусаад гишүүд зааландаа орж ирлээ. Ирц 52.6 хувьтай байна. Та хэлэлцэх асуудалтай холбогдсон зүйл ярьсангүй. Хэлэлцэх асуудлаа баталлаа. Одоо хэлэлцэх асуудалдаа оръё. 

Нэг. Үндсэн хуулийн цэцийн 2016 оны 09 дүгнэлт

Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэг Монгол Улсын Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2016 оны 12 дугаар дүгнэлтийг хэлэлцье. Үндсэн хуулийн цэцийн дүгнэлтийг Үндсэн хуулийн цэцийн гишүүн Солонго танилцуулна. Солонго гишүүнийг индэрт урьж байна. 

Д.Солонго: -Улсын Их Хурлын эрхэм дарга, гишүүд ээ, та бүхний энэ өдрийн амар амгаланг айлтгая. Ингээд Үндсэн хуулийн цэцийн шийдвэрээс танилцуулъя. Монгол Улсын Үндсэн хуулийн цэцийн дүгнэлт 2016 оны 12 дугаар сарын 02-ны өдөр дугаар 12.

Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэг Монгол Улсын Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай

Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн гишүүн Н.Жанцан даргалж, Үндсэн хуулийн цэцийн гишүүн Т.Лхагваа, Д.Сугар, Д.Солонго, Д.Ганзориг нарын бүрэлдэхүүнтэй, нарийн бичгийн даргаар Ц.Долгормааг оролцуулан Үндсэн хуулийн цэцийн хуралдааны танхимд нээлттэй хийв. 


Үндсэн хуулийн цэцийн дунд суудлын хуралдаанд мэдээлэл гаргагч, иргэн Ч.Жадамба, Монгол Улсын Их Хурлын итгэмжлэгдсэн төлөөлөгч Улсын Их Хурлын гишүүн Х.Нямбаатар нар оролцлоо.

 
Үндсэн хуулийн цэцийн дунд суудлын хуралдаанаар Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэгт “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно.” гэж заасан нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн “... Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэснийг зөрчсөн эсэх тухай маргааныг хянан хэлэлцэв.


ҮНДЭСЛЭЛ:

 
1.Монгол Улсын Үндсэн хуульд заасан албан тушаалтнуудаас зөвхөн Ерөнхийлөгч болон Үндсэн хуулийн цэцийн даргыг нэг удаа улируулан сонгож болохоор тусгайлан хуульчилсан байна.


2.Монгол Улсын Үндсэн хуулийн Тавин нэгдүгээр зүйлийн 2 дахь хэсэгт Улсын дээд шүүхийн Ерөнхий шүүгчийн бүрэн эрхийн хугацаа зургаан жил байхаар хуульчилсан бөгөөд түүнийг улируулан томилох эсэх асуудалд Үндсэн хуулиар аливаа хязгаарлалт тогтоогоогүй байна.


Гэтэл Шүүгчийн эрх  зүйн байдлын тухай хуулийн 15 дугаар зүйлийн 15.3 дахь хэсэгт “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно.” хэмээн заажээ. Ийнхүү Улсын дээд шүүхийн Ерөнхий шүүгчийг зөвхөн нэг удаа томилох агуулгаар хуульчилсан хязгаарлалт нь Үндсэн хуулийн Тавин нэгдүгээр зүйлийн 2 дахь хэсгийн холбогдох заалтыг явцууруулсан гэж үзэх үндэслэлтэй байна.

 
3.Монгол Улсын Үндсэн хуулийн цэцийн 2016 оны 03 дугаар дүгнэлт, 04 дүгээр тогтоолоор уг маргаантай агуулгын хувьд адил маргааныг шийдвэрлэсэн байна. Дээрх шийдвэрийн үндэслэлд “Монгол Улсын Үндсэн хуулийн Жаран тавдугаар зүйлийн 3 дахь хэсэгт зөвхөн Үндсэн хуулийн цэцийн даргыг нэг удаа улируулан сонгож болохоор заасан атлаа Цэцийн гишүүнийг дахин томилогдоход хязгаарлалт тавиагүй байна. Үүнээс үзэхэд Монгол Улсын Үндсэн хуулийн цэцийн тухай хуульд өөрчлөлт оруулах тухай хуулиар Цэцийн гишүүний дахин томилогдох хугацаанд хийсэн хязгаарлалт нь Үндсэн хуулийн зөрчлийн шинжийг агуулж байна.” гэжээ.

 
Монгол Улсын Үндсэн хуулийн Жаран дөрөвдүгээр зүйлийн 1 дэх хэсэг, Жаран зургадугаар зүйлийн 2 дахь хэсгийн 1 дэх заалт, Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг  тус тус удирдлага болгон МОНГОЛ УЛСЫН ҮНДСЭН ХУУЛИЙН НЭРИЙН ӨМНӨӨС ДҮГНЭЛТ ГАРГАХ нь:

 
1.Монгол Улсын Их Хурлаас 2012 оны 03 дугаар сарын 7-ны өдөр баталсан Шүүгчийн эрх зүйн байдлын тухай хуулийн 15 дугаар зүйлийн 3 дахь хэсгийн "Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно." гэсэн заалтын “... нэг удаа ...” гэсэн хэсэг нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн“...Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэсэн заалтыг зөрчсөн байна.


2.Монгол Улсын Их Хурлаас 2012 оны 03 дугаар сарын 7-ны өдөр баталсан Шүүгчийн эрх зүйн байдлын тухай хуулийн 15 дугаар зүйлийн 3 дахь хэсэгт "Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно." гэсний “... нэг удаа ...” гэсэн заалтын үйлчлэлийг 2016 оны 12 дугаар сарын 2-ны өдрөөс эхлэн түдгэлзүүлсүгэй.


3.Энэхүү дүгнэлтийг хүлээн авснаас хойш 15 хоногийн дотор хэлэлцэж, хариу ирүүлэхийг Улсын Их Хуралд уламжилсугай. Даргалагч Н.Жанцан, гишүүд Т.Лхагва, Д.Сугар, Д.Солонго, Д.Ганзориг гэсэн байна. Анхаарал хандуулсанд талархлаа. 

М.Энхболд: -Солонго гишүүнд баярлалаа. Цэцийн дүгнэлтийн талаар Хууль зүйн байнгын хороо дүгнэлт гаргасан байна. Дүгнэлтийг Батнасан гишүүн танилцуулна. Батнасан гишүүнийг индэрт урьж байна. 

О.Батнасан: -Улсын Их Хурлын дарга, эрхэм гишүүд ээ,


Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсгийн “...нэг удаа...” гэсэн хэсэг нь Монгол Улсын Үндсэн хуулийн холбогдох хэсгийг зөрчсөн эсэх тухай маргааныг хянан шийдвэрлэх тухай Үндсэн хуулийн цэцийн 2016 оны 12 дугаар сарын 02-ны өдрийн 12 дугаар дүгнэлтийг Хууль зүйн байнгын хороо 2016 оны 12 дугаар сарын 06-ны өдрийн хуралдаанаараа хэлэлцлээ.


Байнгын хорооны хуралдаанаар дээрх асуудлыг хэлэлцэх явцад Улсын Их Хурлын гишүүдээс санал гараагүй болно.


Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсгийн “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилээр нэг удаа томилно.” гэсэн заалтын “...нэг удаа...” гэсэн хэсэг нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн “...Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэсэн заалтыг зөрчсөн байна гэсэн Үндсэн хуулийн цэцийн 2016 оны 12 дугаар дүгнэлтийг Хууль зүйн байнгын хорооны хуралдаанд оролцсон гишүүдийн олонхи хүлээн зөвшөөрөх нь зүйтэй гэж үзсэн.

Улсын Их Хурлын эрхэм гишүүд ээ,


Үндсэн хуулийн цэцийн 2016 оны 12 дугаар сарын 02-ны өдрийн 12 дугаар дүгнэлтийн талаархи Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье.


Анхаарал тавьсанд баярлалаа.


М.Энхболд: -Батнасан гишүүнд баярлалаа. Байнгын хорооны дүгнэлттэй холбогдуулж асуулттай гишүүн байна уу? Баасанхүү гишүүнээр тасаллаа. Баасанхүү гишүүн асуултаа тавья.


О.Баасанхүү: -Би асуулт гэхээсээ үг  хэлмээр байгаа юм. Яагаад вэ гэхээр энэ дэмжихээс өөр арга байхгүй. Монгол Улсын Үндсэн хууль дээр Улсын дээд шүүхийн Ерөнхий шүүгчийг Монгол Улсын Ерөнхийлөгч томилно гэж, Шүүхийн тухай хуульд зөвхөн санал гаргана гэж байгаа юм. Шүүхийн тухай хууль дээр санал гаргахдаа нэг л удаа  нэг хүнийг санал болгоно дараа удаад дараагийн хүнийг санал болго гэсэн юм байж болохгүй гэж ойлгож байгаа юм. Одоо ажиллаж байгаа Зориг шүүгчийг жишээлбэл, сая томилогдсон томилогдохоос өмнө хэвлэлээр нэлээн юм тавьж байсан. Би гайхаж байсан. Яагаад гайхаж байсан бэ гэхээр Шүүхийн тухай хууль гараагүй байхад тэр хүн томилогдчихсон байсан. Тэгэхээр шинэ хуулиар ч гэсэн тэр хүн хэрвээ хүчингүй болохооргүй байсан ч гэсэн Ерөнхий шүүгч санал болгогдоод томилогдох эрхтэй. Өөрөөр хэлбэл, шинээр хуулиар одоо л орох гэж байсан гэсэн үг. Тэгэхээр би Улсын дээд шүүхийн томилгоотой огт хамааралгүйгээр орж ирсэн асуудал гэж би харж байгаа. Яагаад би үүнийг онцолж хэлж байгаа вэ гэхээр зарим нэгэн хэвлэлээр Ерөнхий шүүгчийн саяын томилгоотой зэрэгцүүлэн улс төржөөд байсан болохоор хэлж байгаа юм. 


Улсын Их Хуралд 25 насанд хүрсэн хүн сонгогддог гэсэн сонгуульд оролцох эрхтэй, сонгогдох эрхтэй, 18 насанд хүрсэн хүн сонгуулах хэрэгтэй гээд Үндсэн хуульд бичсэн бол Улсын Их Хуралд хэдэн ч удаа миний мэдэж байгаагаар 7 удаа Улсын Их Хуралд сонгуульд ороод гараад ирчихсэн хүн байж байгаа шүү дээ. 1992 оноос хойш. Уг нь амьдралаа харах юм бол тийм олон удаа болимоор юм байна лээ. Сүүлдээ бүр архагшчихсан хуралд сууж байгаа байдал, хурал тасалж байгаа байдал болдог бол 26 жил төр барьсан намуудаа бүгдийг нь татан буулгаад дахиад шинээр нам бүртгээд шинээр явмаар юм шиг надад санагдаад байгаа юм. Тэгэхгүй бол бас архагшчихсан, ард түмнээ хуурч болох аргаа мэдэж байгаа одоо юу гэж хэлэх гадаадад томилолттой гэх юм уу, үгүй юм уу. Би өмнөх парламентад харж байсан. Бид нар өнөөдөр олон парламент байгаа юм байна, олон ургалчтай байгаа юм байна. Энэ хурлыг бойкотлоод ажил явуулахгүй байгаа юм уу гэж бодоод нэг нам 65-уулаа гарч ирэхэд баярлаж байсан. Тэр дундаа та нарыгаа гараад ирсэнд бүр баярлаж байсан. Яагаад вэ гэвэл би Монгол ардын хувьсгалт намын гишүүн учраас манай намын гишүүд гарч байгаа биз дээ. Гэтэл ийм хариуцлагагүй байгааг хараад би гутарч байгаа юм. Ард түмэн хараад уур нь хүрч байна шүү дээ. 65-ланг нь өгөөд ч нэмэр алга, 76-г тэнцүү хуваарилаад нэмэр алга. Бид яах вэ гээд. Хуралдаа хариуцлагатай суух талаар намын дарга анхаармаар байна. Намын дарга хүн Улсын Их Хурлын даргыг давхар хийж байгаад би баярлаж байсан. Дотор байгаа намаа аятайхан зохицуулах болов уу гэж. Өмнө нь Ардчилсан намын дарга Улсын Их Хурлын дарга байсан ингээд байдаг. Та нар ч гэсэн намын даргаа эвгүй байдалд оруулахгүйн тулд найз нөхдөдөө хэлээч хуралдаа суу гээд. Тийм учраас одоо Цэцийн дүгнэлтийг авмаар байна. Авахын тулд бид нарт ганцхан гарц байна шүү дээ. Хүмүүсийн өмнөөс кноп дарахаас. Тэгээд бүдэрч унав. Хол картаа хийчихсэн байна шүү гэж би анхааруулаад байна. Энэ Монгол төрийн эмгэнэл болоод байна шүү. 


Өнөөдөр санамсаргүйгээр ажлаа тасалсан хүн юу болдгийг та нар мэдэж байгаа. Нэг удаа таслахад ажлаас нь хөөдөг. Бид нарыг дархалсан юм шиг ингээд суугаад байж болохгүй байх. Хэн ч ардаа хувийн хувьсгалын янз бүрийн ажилтай байгаа. Гэхдээ бид нар тангараг өргөсөн хүмүүс учраас ийм замбараагүй байхаа больцгооё гэж хэлмээр байна. Тийм учраас Цэцийн дүгнэлтийг дэмжээд өгөөч гэж хэлмээр байна. Баярлалаа. 


М.Энхболд: -Баасанхүү гишүүн үг хэллээ. 


Одоо Байнгын хорооны саналаар Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэгт “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно.” гэж заасны “...нэг удаа...” гэсэн хэсэг нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн “...Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэснийг зөрчсөн байна гэсэн Үндсэн хуулийн цэцийн дүгнэлтийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураалт явуулъя. Санал хураалт гишүүдээ.


41 гишүүн оролцож, 34 гишүүн зөвшөөрч, 82.9 хувийн саналаар санал дэмжигдлээ.


Үндсэн хуулийн цэцийн 2016 оны 12 дугаар дүгнэлтийн тухай Улсын Их Хурлын тогтоолын төслийг баталъя гэсэн саналын томьёоллоор санал хураана. Санал хураалт гишүүдээ.


41 гишүүн оролцож, 33 гишүүн зөвшөөрч, 80.5 хувийн саналаар санал дэмжигдлээ.


Би эцсийн найруулга та бүхэнд сонсгоё. Үндсэн хуулийн цэцийн 2016 оны 12 дугаар дүгнэлтийн тухай


Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.3 дахь заалтыг үндэслэн Монгол Улсын Их Хурлаас тогтоох нь:


1.Шүүгчийн эрх зүйн байдлын тухай хуулийн 15 дугаар зүйлийн 15.3 дахь хэсэгт “Улсын дээд шүүхийн Ерөнхий шүүгчийг Улсын дээд шүүхийн санал болгосноор шүүгчдийнх нь дотроос Ерөнхийлөгч зургаан жилийн хугацаагаар нэг удаа томилно.” гэсэн заалтын “...нэг удаа...” гэсэн хэсэг нь Монгол Улсын Үндсэн хуулийн Тавин нэгдүгээр зүйлийн 2 дахь хэсгийн “...Ерөнхий шүүгчийг Улсын дээд шүүхийн санал болгосноор гишүүдийнх нь дотроос зургаан жилийн хугацаагаар Ерөнхийлөгч томилно.” гэсэн заалтыг зөрчсөн байна гэсэн Үндсэн хуулийн цэцийн 2016 оны 12 дугаар дүгнэлтийг хүлээн зөвшөөрсүгэй гэсэн ийм тогтоол байна. Тогтоолын эцсийн найруулга дээр саналтай гишүүн байна уу? Эцсийн найруулга сонссонд тооцлоо. 


Дараагийн асуудалдаа оръё. 


Хоёр. Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.11.15-ны өдөр өргөн мэдүүлсэн, эцсийн хэлэлцүүлэг/

Эцсийн  хэлэлцүүлгийг явуулъя. Төслийн талаархи Төсвийн байнгын хорооны санал, дүгнэлтийг Улсын Их Хурлын гишүүн Баттөмөр танилцуулна. Баттөмөр гишүүнийг индэрт урьж байна.

Б.Баттөмөр: -Улсын Их Хурлын дарга, эрхэм гишүүд ээ,

Монгол Улсын Засгийн газраас 2016 оны 11 дүгээр сарын 15-ны өдөр Улсын Их Хуралд өргөн мэдүүлсэн Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг Улсын Их Хурлын чуулганы 2016 оны 12 дугаар сарын 08-ны өдрийн нэгдсэн хуралдаанаар хийж, эцсийн хэлэлцүүлэгт бэлтгүүлэхээр Төсвийн байнгын хороонд шилжүүлсэн билээ.


Төсвийн байнгын хороо уг хуулийн төслийн эцсийн хэлэлцүүлгийг 2016 оны 12 дугаар сарын 09-ний өдрийн хуралдаанаараа хийлээ.


Хуулийн төслийг Байнгын хорооны хуралдаанаар хэлэлцэх үед Улсын Их Хурлын гишүүн Нямдорж Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.5 дахь заалтыг үндэслэн төслийн зарим зүйл, хэсэг дэх үг хэллэгийг өөрчлөх санал гаргасныг хуралдаанд оролцсон гишүүд санал нэгтэй дэмжлээ.


Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг Байнгын хорооны хуралдаанаар хийх үед хуралдаанд оролцсон гишүүд төслийг нэгдсэн хуралдаанаар хэлэлцүүлэн батлуулах нь зүйтэй гэж үзсэн.


Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1-т заасны дагуу нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусгасан эцсийн хувилбарыг Та бүхэнд тараасан болно.


Улсын Их Хурлын эрхэм гишүүд ээ,


Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг хийж, хуулийн төслийг баталж өгөхийг Та бүхнээс хүсье. Анхаарал тавьсанд баярлалаа. 

М.Энхболд: -Баттөмөр гишүүнд баярлалаа. Ажлын хэсгийг танилцуулъя. Гаалийн ерөнхий газрын дэд дарга Батхишиг, Гадаад харилцааны яамны Гадаад худалдаа, эдийн засгийн хамтын ажиллагааны газрын захирал Энхболд, Гадаад харилцааны яамны Гадаад худалдаа, эдийн засгийн хамтын ажиллагааны газрын  ахлах мэргэжилтэн Эрдэнэ-Очир, Гаалийн ерөнхий газрын Татварын орлогын газрын гаалийн улсын ахлах байцаагч Ганхуяг, Гаалийн ерөнхий газрын Татварын орлогын газрын гаалийн улсын ахлах байцаагч Эрдэнэчимэг нарын ажлын хэсэг хүрэлцэн ирсэн байна.


Байнгын хорооны дүгнэлтээс асуулттай гишүүд байна уу? Баасанхүү гишүүнээр тасаллаа. Асуултаа тавья.


О.Баасанхүү: -Баярлалаа. Энэ тариф эдлэх зорилгоор гэснийг тарифт хамрагдахын тулд гээд үг л солих асуудлаар санал хураах нь л дээ. Үг солигдсоноор ямар ач холбогдолтой, солигдохгүй байснаар ямар хохиролтой болоод байгаа юм бэ? Үгээр хөөцөлддөг байдлаа болимоор байх юм. Нэг л үг яриад байдаг. Манайхан чинь анзаараад байхад үг солилоо, албан тушаал солилоо, нэр солилоо ийм л юм яваад байна л даа. Тэгэхээр үүнийг сольсны ач гавьяа нь юу юм бэ гэдгийг надад нэгдүгээрт хэлж өгөөч. 


Хоёрдугаарт, Рио Тинто олборлолтоо зогсоолоо, гаалийн тариф нөгөө талаасаа үнэ нэмлээ гээд нэлээн хэвлэлээр юм гараад байна л даа. Нэгэнт ажлын хэсэг ирсний хувьд ямархуу нөхцөл байдал юунаас болоод үүсэв. Нэг тал нь дураараа шууд нэмээд явчихдаг юм уу? Бид чинь Дэлхийн худалдааны байгууллагын гишүүн орон шүү дээ. Хятад ч гэсэн Дэлхийн худалдааны байгууллагын гишүүн орон. Хятадын Элчин сайдын яамтай уулзахад хятадын талынхан бид нарт арай дэндүү шаардлага тавиад байгаа юм байна даа гэж би ойлгосон. Хуульд нийцсэн шаардлага тавих ёстой шүү дээ гэж би  хэлсэн. Тэгэхээр ний нуугүй хэлэхэд, нөхцөл байдал огцом өөрчлөгдөв үү, эсвэл хэвлэл дээр гараад байгаа шиг далай ламын айлчлалаас болоод янз бүрийн юм болов уу? Гаалийн хүмүүс үүн дээр тодорхой хариулт өгөөч. 


Өөрөөр хэлбэл, зарим хэвлэлээр бид арван хэдэн сая долларын ачаалал үүрэх юм байна ч гэх шиг юм яриад байгаа юм. Ганц модны боомтыг юу гэнэ үү, тэр дээр юу болоод байна вэ? Энэ нөхцөл байдлуудын талаар олон  нийтэд зөв мэдээлэл өгөөч гэж би  хэлмээр байна. Баярлалаа. 


М.Энхболд: -Эцсийн хэлэлцүүлэг дээр зөвхөн Байнгын хороо хариулдаг юм. Хүрэлбаатар дарга хариулъя.

Ч.Хүрэлбаатар: -Гаалийн тариф, гаалийн татварын тухай хуульд нэмэлт, өөрчлөлт оруулах тухай хуулийн төсөл үг үсэг биш юм. Цаанаа аж ахуй нэгж, бизнес эрхлэгчдэд хөнгөлөлт үзүүлэх ийм гол агуулгатай. Ямар учиртай юм бэ гэхээр нэн тааламжтай гээд татварын нөхцөл 5 хувийн татвар төлөгддөг. Хөнгөлөлттэйгөө 0 хувийн, ердийн гээд 10 хувийн гэсэн ийм гурван шатлалтай татвар үйлчилж байгаа юм. Тэгвэл 5 хувийн буюу нэн тааламжтай гэдэг нөхцөлөөр орж ирж байгаа тохиолдолд гарал үүслийн гэрчилгээ гэдэг бичиг баримтыг нэхдэг байсан. Одоо нэхдэг хуультай. Гэтэл Дэлхийн худалдааны байгууллагын гишүүн орнуудаас тэрийг оруулж ирэхэд гарал үүслийн гэрчилгээ гэдэг зүйлийг нэхэхгүй гэж байгаа юм. Аж ахуй нэгж нь өөрөө авч орж ирээд май гээд өгч байгаа тохиолдолд нээлттэй. Цэвэр аж ахуй нэгжүүдийн үйл ажиллагааг дэмжсэн хямралд зориулсан ийм өөрчлөлт байгаа юм. Тэр өөрчлөлтүүд дотор нэг үгийг засчихвал тариф эдлэх зорилгоор хуульд нь тийм үг байдаг юм байна лээ. Гэхдээ тарифт хамрагдахын тулд гээд хэлчихвэл аж ахуй нэгж иргэдэд илүү хөнгөлөлттэй боломжтой ийм зүйл оруулж ирж байна гэж байгаа юм байна. Тийм агуулгатай хуулийн өөрчлөлт нь. Тэр БНХАУ Монголоос гол экспортын бараа орж ирж байгаа тохиолдолд автомашин дээр авдаг хураамжийн тоог нэмэх, мөн Оюу толгойн борлуулалтын орлого дээрээс 0.2 хувийн хураамж авах энэ шийдвэрийг олон улсын худалдааны байгууллагын дүрэм журамтайгаа нийцэж байгаа юу, үгүй юу гэдгийг судалж Дэлхийн худалдааны байгууллагад асуудлыг гомдол гаргах чиглэлийг Төсвийн байнгын хорооны уржигдрын хуралдаан дээр яригдаад чиглэлийг Гадаад хэргийн яаманд өгсөн байгаа. 


Яагаад вэ гэхээр монголчуудын хувьд мэдээж хятадаас ногоо оруулж ирдэг ч юм уу, ургацын үеэр буудай оруулж ирэх гээд бас л улс төрийн хувьд эмзэг үндэснийхээ аж ахуй нэгжүүдэд хэрэгтэй ийм заалтууд яригддаг. Тэгвэл бас хураамжийг нь тавих замаар дотоодын үндэсний аж ахуй нэгжүүдээ хамгаалах ийм арга хэмжээнүүдийг аваад байж болох юм уу гэдэг ийм асуудал нөгөө талаас үүсэж байгаа юм. Ийм учраас Дэлхийн худалдааны байгууллагад албан ёсоор хандаж энэ асуудлууд дээр яаралтайгаар хариуг нь авч мэдэгд гэдэг ийм чиглэлийг Төсвийн байнгын хорооноос үүрэг өгсөн.

Хятадын Элчин сайдтай уулзаад гэсэн юм ярьж байна. Миний хувьд Хятадын Элчин сайдтай уулзсан юм алга. Тэнд юу яригдсаныг би мэдэхгүй ийм л байна. 

М.Энхболд: -Гишүүд асуулт асууж, хариулт авч дууслаа. Зарчмын зөрүүтэй саналаар санал хураалт явуулна. Байнгын хорооноос санал гаргасан байгаа. 

Төсвийн байнгын хорооны дэмжсэн санал:

1.Төслийн 3 дугаар зүйлийн “тариф эдлэх зорилгоор” гэснийг “тарифт хамрагдахын тулд” гэж өөрчлөх. Төсвийн байнгын хорооны гаргасан санал байна. Санал хураалт.

40 гишүүн оролцож, 31 гишүүн зөвшөөрч, 77.5 хувийн саналаар санал дэмжигдэж байна. Зарчмын зөрүүтэй саналын томьёоллоор санал хурааж дууслаа. 

Одоо Байнгын хорооны саналаар Гаалийн тарифын тухай, Гаалийн татварын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя. 

41 гишүүн оролцож, 35 гишүүн зөвшөөрч, 85.4 хувийн саналаар санал дэмжигдлээ. Хууль батлагдлаа. 

Гишүүд, ажлын хэсэгт баярлалаа. 

Дараагийн асуудалд оръё.


Гурав. Боловсролын тухай хуульд нэмэлт, өөрчлөлт оруулах тухай болон Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслүүд /Засгийн газар 2016.11.24-ний өдөр өргөн мэдүүлсэн, эцсийн хэлэлцүүлэг/

Хуулийн төслийн эцсийн хэлэлцүүлгийг явуулъя. Төслийн талаар Нийгмийн бодлого, боловсрол, соёл, шинжлэх ухааны байнгын хороо санал, дүгнэлт гаргасан байгаа. Санал, дүгнэлтийг Улсын Их Хурлын гишүүн Саранчимэг танилцуулна. Саранчимэг гишүүнийг индэрт урьж байна. 

Б.Саранчимэг: -Улсын Их Хурлын дарга, эрхэм гишүүд ээ,

Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслүүдийг Улсын Их Хурлын 2016 оны 12 дугаар сарын 08-ны өдрийн нэгдсэн хуралдаанаар хэлэлцэж хуулийн төслүүдийг эцсийн хэлэлцүүлэгт бэлтгүүлэхээр  Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Байнгын хороо 2016 оны 12 дугаар сарын 09-ний өдрийн хуралдаанаараа Улсын Их Хурлын чуулганы хуралдааны дэгийн тухай хуулийн 23 дугаар зүйлд заасны дагуу дээрх хуулийн төслүүдийн эцсийн хэлэлцүүлгийг хийлээ.

Хуулийн төслүүдэд үг хэллэг, найруулгын шинжтэй засвар хийж, нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусган эцсийн хувилбарын төсөл болон эцсийн хэлэлцүүлэгт бэлтгэсэн тухай танилцуулгыг бэлтгэн та бүхэнд тараасан болно.

Мөн хуулийн дагаж мөрдөх хугацааг төрийн өмчит их сургууль, дээд сургууль, коллежийн Удирдах зөвлөл хуульд заасан эрх, үүргээ 2016 онд багтаан бүрэн хэрэгжүүлэхтэй холбогдуулан тус Байнгын хорооны анхны хэлэлцүүлэг хийсэн талаархи санал, дүгнэлтэд тусгагдсанаар батлагдсан өдрөөс нь дагаж мөрдөхөөр тогтлоо.

Улсын Их Хурлын эрхэм гишүүд ээ,

Боловсролын тухай хуульд нэмэлт, өөрчлөлт оруулах тухай, Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслүүдийг эцсийн хэлэлцүүлэгт бэлтгэсэн тухай Нийгмийн бодлого, боловсрол, соёл, шинжлэх ухааны байнгын хорооны танилцуулгыг хэлэлцэн, хуулийн төслийг баталж өгөхийг та бүхнээс хүсье.

Анхаарал тавьсан баярлалаа. 

М.Энхболд: -Саранчимэг гишүүнд баярлалаа. Ажлын хэсгийг танилцуулъя. Боловсрол, соёл, шинжлэх ухаан, спортын сайд Батсуурь, Боловсролын бодлогын газрын дарга Эрдэнэчимэг, Хяналт шинжилгээ, үнэлгээ, дотоод аудитын газрын дарга Энхболд, Хуулийн хэлтсийн дарга Чулуунбаатар, Дээд боловсролын хэлтсийн дарга Амаржаргал нар ажлын хэсэг хүрэлцэж ирсэн байна. 

Байнгын хорооны танилцуулгаас асууж тодруулах зүйл байна уу гишүүдээ? Баасанхүү гишүүнээр тасаллаа. Баасанхүү гишүүн асуултаа асууя.

О.Баасанхүү: -Дэгийн тухай хуулиараа Байнгын хорооны дарга хариулах байх. Байнгын хорооны дарга байхгүй хэн хариулах юм бол гээд гайхаад байна. Би үүн дээр нэг зүйл асуух гээд байгаа юм. Удирдах зөвлөлийн гишүүнийг гурван жилийн хугацаанд сонгох буюу томилох гээд. Тэгэхээр энэ чинь сонгоод томилно гэсэн үг үү, томилоод сонгоно гэсэн үг үү? Эсвэл сонгохыг нь ч хийж болно, томилохыг нь ч хийж болно гэсэн үг үү? 


Хоёрд асуулт нь Боловсролын тухай хуулийн 21 дээр, 36.5 дээр гуравны нэгийг жил бүр өөрчилж болно гээд. Тэгэхээр өөрчлөхгүй ч байж болно гэсэн санаа цаана нь байна л даа. Ямар тохиолдолд өөрчилж болох юм бэ? Ямар тохиолдолд өөрчлөхгүй байж болох юм бэ? Үүнтэй холбоотой сайдын журам гарах юм уу? Өөрчилнө ч гэж хэлээгүй, өөрчлөхгүй ч гэж хэлээгүй, өөрчилж болох юм гэсэн санаагаар энэ яваад байна. Тэгэхээр үүн дээр ямар концепциор заавал  ингэж орсон юм бэ? Үүн дээр ийм юм оруулж болдоггүй юм уу? Эсвэл Ардын намын үед албан тушаал нь удирдах зөвлөлд тэдэн хүнийг томилох шаардлагын дагуу өөрчилж болно ч гэдэг юм уу, та нар маань албан тушаалын юм оруулж ирээд Боловсролын хууль дотор солио холио хийх юмаа ядаж хошин шог битгий оруул л даа, шууд хэлчихгүй яагаад ингэж тавьсан юм бэ гэдгийг нь би гайхаад байгаа юм. 

Өөрөөр хэлбэл, сонгох буюу томилно гээд нэг л баймаар юм. Сонгосны дараа томилно гэдэг нь хүчтэй байх юм уу? Эсвэл томилсны дараа сонгосон шүү дээ гэж явах юм уу, ийм ойлгомжгүй байгаад байдаг. Тэгээд түрүүн би дахиад асуугаад байгаа юм чинь гуравны нэгийг гээд байгаа шүү дээ. Гурван хүний нэгийг нь хэн нь юм бэ? Дарга нь орох юм уу, эсвэл эцэг эхийн төлөөлөл биш бол хэн ч хамаагүй юм уу? Гурван хүний нэгийг л өөрчлөх гээд байна даа. Хэдэн хүнтэй байгаад гуравны нэгийг нь өөрчлөх юм бэ? Тийм тодорхой юм байна уу? Байнгын хорооны дарга хариулах байх гэж найдаж байна. 

М.Энхболд: -Дэгд Байнгын хороо хариулна гэж байгаа заавал дарга гэж байхгүй. Байнгын хорооны дарга гадаадад томилолттой явж байгаа. Байнгын хорооны гишүүдээс Чинзориг гишүүн хариулна. 

С.Чинзориг: -Баасанхүү гишүүний асуултад хариулъя. Тэгэхээр энэ сонгоно, томилно гэдэг нь Баасанхүү гишүүнээ хоёулаа байх юм байна лээ. Яагаад сонгоно, томилно гээд хоёр үг яваад байна вэ гэхээр Засгийн газар төрийн өмчийг төлөөлж төрийн төлөөллөөр орж байгаа хүмүүсээ сайдын тушаалаар томилж оруулна. Хуульд багш, ажилтан, оюутны төлөөллийг хамт олны хурлаасаа сонгоно гэсэн ийм хуультай. Тэгэхээр та төрийн төлөөллөө томилох юм байна. Багш, ажилтан, оюутны төлөөллөө сонгох юм байна гэж ойлгох хэрэгтэй. Боловсролын тухай хуульд 36.3 дээр байгаа юм байна лээ. Удирдах зөвлөлд орох багш, суралцагчдын төлөөллийг хамт олны хурлаас сонгоно гээд. Тэгэхээр энэ хууль дотор сонгох, томилох гэдэг нь хамтдаа явна гэж ойлгох юм байна лээ. Гуравны нэгтэй холбоотой асуудлыг өчигдөр сайд ч хариулсан, ялангуяа энэ гуравны нэгтэй холбоотой асуудлыг сонгогдож орж байгаа хэсгээс нэлээн хөдөлгөөн гардаг гээд байгаа юм. Ялангуяа оюутны төлөөллүүд, төгсөх курсийн  хүүхдүүд орсон байвал зайлшгүй хөдөлгөөн гарах шаардлага гараад байдаг гэж ийм үндэслэлээр гуравны нэгийг нь өөрчлөлт оруулж болно гэсэн ийм санал төсөлд явж байгаа. 

М.Энхболд: -5 минутаар асуучихсан. Гишүүд асуулт асууж хариулт авч дууслаа. 

Одоо Байнгын хорооны саналаар Боловсролын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя. Санал хураалт.

41 гишүүн оролцож, 35 гишүүн зөвшөөрч, 85.4 хувийн саналаар санал дэмжигдлээ. Хууль батлагдаж байна.

Дээд боловсролын тухай хуулийн зарим зүйлийг хүчингүй болсонд тооцох тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя. Санал хураалт.

41 гишүүн оролцож, 35 гишүүн зөвшөөрч, 85.4 хувийн саналаар санал дэмжигдэж байна. Ингээд хуулийн төсөл батлагдлаа. Гишүүд, ажлын  хэсэгт баярлалаа. Дараагийн асуудалдаа оръё. 

Дөрөв. “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 10 дугаар сарын 24-ний өдрийн 50 дугаар тогтоолд өөрчлөлт оруулах тухай Улсын Их Хурлын тогтоолын төсөл /Засгийн газар 2016.11.11-ний өдөр өргөн мэдүүлсэн, эцсийн хэлэлцүүлэг/

Эцсийн хэлэлцүүлгийг явуулъя. Төслийн талаархи Нийгмийн бодлого, боловсрол, соёл, шинжлэх ухааны байнгын хорооны дүгнэлт танилцуулга гарсан байгаа. Танилцуулгыг Их Хурлын гишүүн Билэгт танилцуулна. Билэгт гишүүнийг индэрт урьж байна.

М.Билэгт: -Улсын Их Хурлын дарга, эрхэм гишүүд ээ, 

Монгол Улсын Засгийн газраас өргөн мэдүүлсэн “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 50 дугаар тогтоолд өөрчлөлт оруулах тухай Улсын Их Хурлын тогтоолын төслийн анхны хэлэлцүүлгийг Улсын Их Хурлын 2016 оны 12 дугаар сарын 08-ны өдрийн нэгдсэн хуралдаанаар явуулж тогтоолын төслийг эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлсэн билээ.

Нийгмийн бодлого, боловсрол, соёл, шинжлэх ухааны байнгын хороо 2016 оны 12 дугаар сарын 09-ний өдрийн хуралдаанаар төслийн эцсийн хэлэлцүүлэгт бэлтгэсэн тухай асуудлыг хэлэлцэж дараах танилцуулгыг Улсын Их Хурлын нэгдэн хуралдаанд танилцуулж байна. 

Байнгын хорооны гишүүдээс тогтоолын төсөл, танилцуулгатай холбогдуулан асуулт, санал гараагүй бөгөөд Монгол Улсын Их Хурлын чуулганы хуралдааны дэгийн тухай хуульд заасны дагуу төсөлд найруулгын чанартай зарим засварыг хийж, төслийн эцсийн хувилбарыг гишүүдэд тараасан болно.

Улсын Их Хурлын эрхэм гишүүд ээ,

“Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 50 дугаар тогтоолд өөрчлөлт оруулах тухай Улсын Их Хурлын тогтоолын төслийг эцсийн хэлэлцүүлэгт бэлтгэсэн тухай  Нийгмийн бодлого, боловсрол, соёл, шинжлэх ухааны байнгын хорооны танилцуулгыг хэлэлцэн “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 50 дугаар тогтоолд өөрчлөлт оруулах тухай Улсын Их Хурлын тогтоолын төслийг баталж өгөхийг та бүхнээс хүсье. Анхаарал тавьсанд баярлалаа. 

М.Энхболд: -Билэгт гишүүнд баярлалаа. Танилцуулгатай холбогдуулж асуулттай гишүүд байна уу? Алга байна. Гишүүд асуулт асууж хариулт авч дууслаа. 

Одоо Байнгын хорооны саналаар “Нийгмийн даатгалын үндэсний зөвлөлийн бүрэлдэхүүнийг шинэчлэн батлах тухай” Улсын Их Хурлын 2012 оны 50 дугаар тогтоолд өөрчлөлт оруулах тухай Улсын Их Хурлын тогтоолын төслийг бүхэлд нь баталъя гэсэн саналын томьёоллоор санал хураалт явуулъя. 

40 гишүүн оролцож, 32 гишүүн зөвшөөрч, 80 хувийн саналаар санал дэмжигдлээ. 

Улсын Их Хурлын тогтоол батлагдлаа. Гишүүд, ажлын  хэсэгт баярлалаа. Ингээд хэлэлцэх асуудлаа хэлэлцэж дуусаж байна. Үдээс хойших Улсын Их Хурлын гишүүн Тэрбишдагва, Улаан нарын тавьсан асуулгын талаар би түрүүн хурал эхлэхэд хэлсэн. Яг энэ асуудалтай холбогдуулаад татвар, хүү, торгуулийн асуудлаар ажлын хэсэг гарч шалгалт явуулж байгаа юм байна. Энэ шалгалтын дүнг гарсны дараа гишүүдийн асуулгад хариулъя гэж асуусан гишүүд, хариулах сайд хоорондоо ярьж тохирсон байгаа. Тийм учраас үдээс хойш асуулга хариулт байхгүй. Ингээд өнөөдрийн чуулганы хуралдаанаар хэлэлцэх асуудлуудыг бүрэн хэлэлцэж дууслаа. Чуулган үүгээр өндөрлөж байна. 


Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ 
                                                      М.НОМИНДУЛАМ

